
Azәrbaycan Milli Elmlәr Akademiyası 

 

Rәsul Rza şeirinin ideya yeniliyi vә mәzmun özәlliklәri 
 

Pәrvin Nurәliyeva 
Filologiya üzrә fәlsәfә doktoru 

Azәrbaycan Dövlәt Pedaqoji Universiteti. Azәrbaycan. 
E-mail: nuraliyevaparvin@gmail.com 

 
Annotasiya. Rәsul Rza çağdaş Azәrbaycan poeziyasında әdәbi-fәlsәfi tәmayülün formalaşmasında 
böyük xidmәtlәri olan novator şairdir. Rәsul Rzanın yaradıcılığı ilә müasir şeirimizә ideya yeniliyi 
vә mәzmun orijinallığı ilә sәciyyәlәnәn yeni nәfәs, yeni ruh gәtirilmişdir. İctimai-siyasi hadisәlәrin 
mürәkkәb xarakter aldığı bir dönәmdә Rәsul Rza “Qızılgül olmayaydı” poemasını yazaraq, Mikayıl 
Müşfiqin ağrılı hәyatının vә talesizliyinin fonunda zamanın, dövrün mәnzәrәsini yaratmışdır. Eyni 
zamanda şairin müharibә illәrindә qәlәmә aldığı, müharibәdәn sonra beynәlxalq mözvulara hәsr et-
diyi poetik örnәklәr dә mәzmun-ideya özünәmәxsusluğu ilә diqqәti çәkmәkdәdir. Rәsul Rza yaradı-
cılığı çağdaş Azәrbaycan şeirindә bir mәktәb, bir mәrhәlә kimi qiymәtlәndirilir. Şairin әsәrlәri әdә-
bi-elmi ictimaiyyәt vә geniş oxucu kütlәsi tәrәfindәn rәğbәt vә maraqla oxunur.  

Abstract. Rasul Rza is an innovative poet who has made great contributions to the formation of 
literary and philosophical tendencies in contemporary Azerbaijani poetry. Rasul Rza brought a new 
breath, a new spirit to our modern poetry, which is characterized by the novelty of ideas and 
originality of content. At a time when socio-political events were becoming more complicated, 
Rasul Rza wrote the poem "It would not be a rose" and created a picture of time against the 
background of the painful life and misfortune of Mikayil Mushfig. At the same time, the poetic 
examples written by the poet during the war years and dedicated to international issues after the war 
also attract attention with their original content and ideas. Rasul Rza's work is valued as a school, a 
stage in contemporary Azerbaijani poetry. Both the poet's work and poetry are read with sympathy 
and interest by the literary and scientific community and the general public. 

Giriş / Introduction 
 
Ötәn yüzilliyin ikinci yarısından etibarәn 

Azәrbaycan şeiri hәm müasir sәnәt әnәnәlәri, 
hәm dә müstәqil yaradıcılıq istiqamәtlәrindә 
özünәmәxsus novator keyfiyyәtlәri ilә zәngin-
lәşdi. Tәsvirçilik, süni pafos, dәbdәbә, tәntәnәli 
ifadә biçimindәn uzaqlaşan vә obrazlı tәfәkkür 
tәrzinә qovuşmağa başlayan poeziyada sözçülü-
yün, tәsvirçiliyin, fikrin birbaşa ifadә vasitәlәri-
nin, zahiri pafosun daxili әlamәtlәrlә, poetik 
vәsf vә tәrәnnümün müәyyәn milli-ictimai eti-
razlarla әvәz edilmәsi prosesi get-gedә güclәn-
di. Yaradıcılığa başladığı, әlinә qәlәm aldığı, 
ilk әdәbi tәcrübәlәrini ortaya qoyduğu gündәn 
etibarәn әdәbiyyatın bu yeni inkişaf yollarına 
bütün varlığı ilә qovuşmağa can atan Rәsul Rza 
“Qızıl gül olmayaydı” kimi dәrin siyasi-ictimai 

sәciyyә daşıyan üsyankar ruhlu poemanı yaz-
maqla çağdaş poeziyamızda vә elәcә dә, әdәbi 
mühitdә dönüş yaratmış oldu. 

Әdibin “Qızıl gül olmayaydı” әsәrindә Mi-
kayıl Müşfiqin ağrılı hәyatı vә talesizliyinin fo-
nunda bütöv bir tarixi dönәmin, siyasi-ictimai 
vә әdәbi mühitin özünәmәxsus panoraması bә-
zәn sәtiraltı, bәzәn dә aydın detallarla әks etdi-
rilir. Rәsul Rza yaradıcılığının tәdqiqatçıların-
dan olan A.Abdullazadәnin qeyd etdiyi kimi, bu 
mәnada Müşfiqin obrazında ümumilәşәn poema 
qәhrәmanının taleyi 30-cu illәr, daha doğrusu, 
bu illәrin faciәli hadisәlәridir. Әdәbiyyatda hә-
mişә öncüllәrdәn olan novator şair Rәsul Rza bu 
poemada da hәmin illәrin  gizli qalan sirlәrini 
açan vә әdәbiyyata gәtirәn ilk şair oldu. 
 

Әsas hissә / Main Part 
 

“Qızıl gül olmayaydı” poemasında qoyulan 
әdәbi problemlәrin  әsas bir mәqamı – mövzu 
vә ideya, mәzmun vә forma ilә bağlı olan tәrә-
fidir. Problemin başqa tәrәflәri isә poemanın 
bәdii keyfiyyәtlәrindә tәzahür edәn vә ümumi 
әdәbi inkişafı, poetik sәciyyә vә sәviyyәnin ma-
hiyyәtindәn irәli gәlәn sәnәtkarlıq mәsәlәlәri ilә 
bağlıdır. Lirik-epik janrın tәlәblәrinә uyğun qә-
lәmә alınan “Qızılgül olmayaydı” poeması 
mәzmun vә forma әlvanlığının özünәmәxsuslu-
ğu, struktur sistemi vә nәhayәt, obrazlı poetik 
ifadә tәrzinin orijinallığı ilә diqqәti cәlb edir. 

İyirminci yüzilliyin ortalarından etibarәn cә-
miyyәtdә baş verәn siyasi-ictimai dәyişikliklәr 
totalitar rejimin mühakimәdә saxladığı әdәbiy-
yatın üzәrindәki qara pәrdәlәri qaldıraraq dün-
yaya pәncәrә açmaq üçün müәyyәn imkanlar 
yaratdı. Mәdәniyyәt xadimlәri, o cümlәdәn, şair 
vә yazıçılar az da olsa, xarici mühitlә ünsiyyәt 
yaratmağa nail ola bildilәr. Әslindә, bu prosesin 
hәlә ötәn yüzilliyin ortalarında son dәrәcә mәh-
dud şәkildә dә olsa, ilk cığırları açılmağa başla-
mışdı. Rәsul Rza bu prosesi davam etdirәn şair-
lәrin öncüllәrindәn olmuşdu. 

Rәsul Rza Böyük Vәtәn müharibәsindәn әv-
vәl vә sonra beynәlxalq mövzuya müraciәt et-
miş, “Hәbәşistan”, “İki dünya”, “Madrid”, 
“Azadlıq heykәli”, “Haqqın sәsi” vә s. şeirlәri, 

xüsusәn, “Almaniya” poeması bәzәn fikirdәn 
daha çox, sözün yaratdığı poetik ruhu, birbaşa 
ifadә tәrzi ilә әlamәtdar olsa da, şairin yaradıcı-
lığında bu mövzuya xüsusi hazırlıq mәrhәlәsini 
tәşkil etmişdir. Ölkәmizin hüdudlarından kәna-
ra olan sәfәrlәrә Şәrq ölkәlәrindәn başlayan Rә-
sul Rzanın sәfәr tәәssüratları sәciyyәsi daşıyan 
bir sıra şeirlәri hәm dә onun novator axtarışları 
yollarında uğur qazanacağından xәbәr verirdi. 
Belә obrazlı ifadәlәr, forma әlvanlığı ilә seçilәn 
“Şәttülәrәb”, “Әlcәzair meydanında”, “Açın 
qapıları – insan gәlir”, “Hәlә bu harasıdır” kimi 
şeirlәr Rәsul Rza yaradıcılığında “Qızıl gül ol-
mayaydı” poeması ilә başlanan tamamilә yeni 
bir mәrhәlәnin davamı sayıla bilәr. 1957-ci ildә 
xarici ölkәlәrә olan sәfәrlәrini Avropa ölkәlә-
rindә – Fransa, İsveçrә, Türkiyә, Hollandiya, 
İtaliya, Yunanıstan, Bolqarıstan vә Rumıniyada 
davam etdirәn şair: 

  
Xurmaları daşıdılar gәmi-gәmi, 
Әrәbә bir qamış daxma qaldı, 
Bir dә dәrdi-qәmi. [1, s.57] 

  
– kimi Şәrq ölkәlәrindәn aldığı ilkin tәәssürat-
ları daha әhatәli vә siyasi-ictimai mövzularla 
genişlәndirdi. Bu silsilәdәn olan “Zәfәr ilahә-
si”, “Miloslu qız” kimi Fransa hәyatına hәsr 

edilmiş şeirlәrdәki daxili genişlik vә mәna ça-
larları xüsusilә fәrqlәnir. Hiss olunur ki, sosia-
lizm sistemi, onun müstәmlәkәçi siyasәtinin ağ-
rı-acılarını illәrdәn bәri içindә gәzdirәn şairin 
bu dәrdlәri heç olmasa xarici mühitә köçürmәk-
lә ifadә etmәk üçün әlinә fürsәt düşmüşdür. 

Obrazlı poetik tәfәkkürün artıq sistem halına 
düşdüyü bu yaradıcılıq mәrhәlәsinin sonlarına 
yaxın Rәsul Rzanın qәlәmә aldığı “Mәn torpa-
ğam”, “İnsan şәkli”, “Soruş” kimi şeirlәri vә 
“Bir gün dә insan ömrüdür” poeması, ümumi-
likdә, poeziyamızın inkişaf problemlәrinin 
konkret zaman kәsiyindә özünәmәxsus keyfiy-
yәtlәri baxımından xüsusilә maraq doğurur. 
Çünki burada obrazlı ifadә tәrzi ilә poetiklәşәn 
fikir adi fәlsәfi konsepsiya, didaktik nәsihәtçi-
lik çәrçivәsindәn çıxaraq әsl poeziya materialı 
kimi komponentlәşir, ümumi kompleksin ayrıl-
maz tәrkib hissәsinә çevrilir. Belә şeirlәrin hәr 
bir misrası obrazlı şәkildә ifadә edildiyindәn, 
onlar müstәqil bir әsәr daxilindә misra müstә-
qilliyini qorumaqla öz çәkisi vә tutumu ilә dә 
bir-birindәn seçilirlәr. 

Sözçülük, tәsvirçilik, ritorik pafos belә әsәr-
lәrdә özünә yer tapa bilmir. Hәm dә şeirin hә-
min sәciyyәsinin klassik әnәnәlәri mövcud ol-
maqla qәzәl-qәsidә-divan әdәbiyyatı ilә sәslә-
şir. Füzuli şeiri bu baxımdan daha çox fәrqlәnir 
– onun hәr bir qәzәlinin özünәmәxsus mәna dә-
yәri olmaqla, hәr bir beyt dә özlüyündә müstә-
qil bir fikri ifadә edir. Rәsul Rzanın adları çәki-
lәn “Mәn torpağam”, “İnsan şәkli”, “Soruş” ki-
mi şeirlәrindә vә “Bir gün dә insan ömrüdür” 
poemasında da belәdir. Vahid bir fikir ifadә 
edәn “Soruş” şeirindәki müxtәlif misralara mü-
raciәt edәk: 

  
Od nә çәkdi, 
küldәn soruş! 
Baş nә çәkdi, 
dildәn soruş! 
... Zülmәtlәrin möhnәtini 
kor söylәsin! 
Bәm xalların fәryadını zildәn soruş! 
... Ömrün çәtin yollarında 
daşa lәpir salsa ayaq, 
Gün nә çәkdi, 
ildәn soruş! [1, s.76] 

  

Qeyd etmәk yerinә düşәr ki, kiçik poetik ör-
nәklәr verdiyimiz şairin bu “Soruş” şeiri baş-
dan-başa müstәqil mәna dәyәrinә malik olan 
obrazlı poetik misralardan ibarәtdir. Bu kimi 
sәciyyәvi yaradıcılıq xüsusiyyәtlәrini ümumi-
lәşdirmә baxımdan tәnqidçi Qulu Xәlilov yazır-
dı ki: “Rәsul Rza görülmüş bir işin son bәzәk-
düzәyi ilә mәşğul olan, başqalarının dediklәrini 
yenidәn tәkrar edәn şairlәrdәn deyildir. O, sö-
zün hәqiqi mәnasında, novatordur... Rәsul Rza 
şeirimizdә yeni fikir vә forma uğrunda ardıcıl 
mübariz olan şairlәrdәndir” [2, s.26]. 

Ümumiyyәtlә, Böyük Vәtәn savaşından son-
rakı ikinci әrәfәdә poeziyamız, inkişaf yolu vә 
onun doğurduğu ideya-bәdii xüsusiyyәtlәrin 
mәcmusu baxımından bir sıra yeni cәhәtlәrlә 
sәciyyәvidir. Bu mәqamlar hәr şeydәn әvvәl 
Rәsul Rzanın insana, dünyaya münasibәtilә 
bağlı şәkildә meydana çıxır. Rәsul Rzanın yu-
xarıda haqqında söhbәt gedәn “İnsan şәkli”, 
“Mәn torpağam”, “Soruş” kimi şeirlәrilә yana-
şı, onların ardınca yazılıb yekun kimi sәslәnәn 
“Bir gün dә insan ömrüdür” poeması poeziya-
nın bu sәciyyәsini daha aydın şәkildә ifadә 
edir. Bu poema insanda, hәr şeydәn әvvәl, insa-
nı görüb, onu layiq olduğu ucalığa çatdırmaq, 
poeziyada özünә qәdәr kütlәvi hal olan әmәyin, 
zәhmәtin insanı deyil, әmәyi mәnalandırmaq 
qüdrәtini estetik cazibә sәviyyәsinә yüksәltmәk 
әzminin tәrәnnümünә xidmәt edir: 

  
Eşitmişәm idarәdә qalırsan 
Üç gecәdir! 
Yaramaz belә. 
Muğayat ol özündәn 
Adamlar necәdir? 
Xәstәlәnәn yoxdur ki? 
Plan dövlәt qanunudur – 
bilirsәn özün. 
Ancaq, adamsız nә plan, nә dolum! 
Adamlarda olsun gözün. [1, s.107] 

  
Böyük Vәtәn savaşından bir qәdәr sonra, 

tәxminәn 1960-cı illәrin әvvәllәrindәn başlaya-
raq, günü-gündәn yenilәşәn poeziyamızda asso-
siativ bağlılığın vә obrazlı ifadә tәrzinin, intel-
lektual özәlliklәrlә sәciyyәlәnәn başlanğıcın il-
kin örnәklәrinә tәsadüf edilir ki, bu da әnәnәyә 
qayıdışın yeni forması kimi qәbul edilmәlidir.  

Şifahi xalq әdәbiyyatına mәxsus nümunәlәrdә, 
xüsusilә, bayatı şeir şәkillәrindә, xalq şeirindә, 
klassik poeziyamızda qarşılaşdığımız assosiativ 
bәdii tәfәkkürün müxtәlif formaları iyirminci 
yüzilliyin ortalarından etibarәn özünün poezi-
yada tәkrar doğuluşu ilә yeni mahiyyәt kәsb et-
mәyә başlayır. 

1960-cı illәrdә şeirimizin yaradıcılarından 
olan Rәsul Rza, Әli Kәrim, Әlәkbәr Salahzadә 
vә Vaqif Sәmәdoğlunun yaradıcılığında asso-
siativ tәfәkkürün ilk örnәklәrinә rast gәlirik. Şe-
irdә assosiasiyanın әn yüksәk vә professional 
nümunәlәrindәn sayıla bilәcәk “Rәnglәr” silsi-
lәsinә keçmәzdәn әvvәl “Dәniz nәğmәlәri” sil-
silәsindә, “Realizm”, “Belәdir” şeirlәrindә, 
“Canavar vә quzu”, “Buruqların söhbәti” kimi 
obrazlı-alleqorik sәpkili poetik nümunәlәrdә as-
sosiativ ifadә tәrzinin müxtәlif sәciyyәlәrdә 
müәyyәn әlamәtlәri ilә qarşılaşırıq. “Belәdir” 
şeirindә assosiasiya, obrazlı tәfәkkür onu ifadә 
edәn hәr hansı bir misra vә ya bәnddә deyil, bü-
tövlükdә, әsәrin mәzmunundan doğan nәticәdә 
meydana çıxır: 

  
Sәn üst mәrtәbәdәsәn, 
Mәn aşağıda 
İnsan yuvasıdır 

yuxarı da, 
aşağı da. 
Sәnә dә işıq, hava, çörәk lazımdır 
mәnә dә. 
Sәnә dә duyan ürәk lazımdır, 
mәnә dә. 
Bir ovuc buğda da nemәtdir, 
bir dәnә dә. 

 
Assosiativ tәfәkkürün daha sistemli nümunә-

sinә Rәsul Rzanın “Rәnglәr” silsilәsindә rast 
gәlirik. Bu silsilәyә hazırlıq mәrhәlәsini hәlә 5 
misralıq assosiasiya nümunәlәri ilә keçәn şair: 

 
Şeir yaza bilmirәm 
Nә ürәyim göynәyir, 
Nә sözlәr yandırır dodaqlarımı 
ağrısız, göynәksiz 
şeir olarmı? [1, s.127] 

  
– deyәrәk böyük şair Mәhәmmәd Hadini belә 
“ağrıları”, “göynәklәri” ilә yada salaraq vәsf 
edәn Rәsul Rza “Rәnglәr” silsilәsindәki ayrı-
ayrı poetik parçalarda hәr bir rәngin müxtәlif 
çalarlarına cәmi bir vә ya iki misra sәrf 
edir. Ağdan qaraya, mavidәn sarıya qәdәr bütün 
rәnglәrә ayrıca mәna çaları verir. 

  
Nәticә / Conclusion 

 
Rәsul Rza hәm şeir yaradıcılığında, o cümlә-

dәn poemalarında metafora, bәzәn dә orijinal 
istiarәlәr vasitәsilә elә gözlәnilmәz tapıntılara 
nail olur ki, poetik tәxәyyülün gücü vә imkan-
ları oxucunu tәәccüblәndirmәyә bilmir. “Qara-
nın dәrd çaları”, “Qırmızının inam çaları”, 
“Mavinin tәsәlli çaları” vә s. belә yeni poetik 
tapıntılardandır. 

Belәliklә, deyә bilәrik ki, sözә qiymәt ver-
mәk, onu misra daxilindә yerindә vә fikir ele-
menti kimi işlәtmәyi bacarmaq, yeni fikir vә 
forma axtarıb tapmaq, misra vә bәndlәrin mәna 
dәyәrini vә tutumunu güclәndirmәk Rәsul Rza 
yaradıcılığına mәxsus olan әsas keyfiyyәtlәrdir. 

Резюме. Поэт-новатор Расул Рза имеет большие заслуги в формировании литературно-
философских тенденций в азербайджанской поэзии. Своим творчеством он внёс в современ-
ную поэзию новое веяние, пылкость души, содержащие в себе идейную новизну и ориги-
нальное содержание. В период сложных событий общественно-политического характера 
Расул Рза написал поэму «Если б не было розы…», в которой на фоне кратковременной 
жизни и трагичной судьбе Микаила Мушвига воплотил картину того времени. Его стихи 
военного периода и послевоенные поэтические образцы на международную тему также 
привлекают внимание оригинальным идейным содержанием. Ценность творчества Расула 
Рзы состоит в создании школы, этапа в современной азербайджанской поэзии. Стихот-
ворения и поэмы поэта заслужили признание литературной и научной общественности и 
привлекают широкий интерес. 
Ключевые слова: поэтический, поиски, идея, содержание, новаторство, поэма 

